ინფორმაცია შრომითი მიგრაციის სფეროში ევროკავშირის/შენგენის ქვეყნებთან თანამშრომლობის შესახებ
ევროკავშირის/შენგენის ქვეყნებში, საქართველოს საელჩოების მიერ გატარებული სამუშაოებისა და გამართული კონსულტაციების შედეგად, შრომითი მიგრაციის სფეროში თანამშრომლობის დაწყება/გაღრმავების შესაძლებლობის კუთხით, ქვეყნები პირობითად შეგვიძლია დავყოთ სამ კატეგორიად.
1. ქვეყნები, რომელთაც უკვე აქვთ გაფორმებული ან მზად არიან გააფორმონ საქართველოსთან შრომითი მიგრაციის კუთხით ხელშეკრულება/შეთანხმება;

2. ქვეყნები, რომელთაც მსგავსი ხელშეკრულების გაფორმების პრაქტიკა არ გააჩნიათ, თუმცა მზად არიან შეისწავლონ საკითხი და შემდგომში განიხილონ საქართველოსთან ხელშეკრულების გაფორმების შესაძლებლობა ან შემოგვთავაზონ ხელშეკრულების ალტერნატივა, მაგალითად ცალკეული პროექტების სახით;  

3. ქვეყნები, რომელთაც არ აინტერესებთ მესამე ქვეყნებთან, მათ შორის საქართველოსთან ხელშეკრულების გაფორმება.

პირველი კატეგორია

საფრანგეთი - 2019 წლის 1 თებერვალს ძალაში შევიდა ორმხრივი შეთანხმება „კვალიფიციური სპეციალისტების ბინადრობისა და ცირკულარული მიგრაციის შესახებ“. მ/წლის  2 აპრილს გაიმართა საქართველოს უწყებათაშორისი დელეგაციის შეხვედრა საფრანგეთის შინაგან საქმეთა სამინისტროს მიგრაციის სამსახურთან. ფრანგულმა მხარემ განაცხადა, რომ სახელმწიფო არ ჩაერევა დასაქმების პროცესში და შესაბამისად, ქართულ მხარეს ვერ მიაწვდის ინფორმაციას არსებული ვაკანსიების შესახებ. დაინტერესებულმა მოქალაქეებმა დამოუკიდებლად უნდა მოძებნონ სამსახური. ამისთვის, საფრანგეთში ფუნქციონირებს ორი მსხვილი ოპერატორი, რომლებიც საკუთარ ვებ-გვერდებზე ათავსებენ ინფორმაციას ვაკანსიების შესახებ.  იგეგმება: საქართველოში მიგრაციის საერთაშორისო ორგანიზაციის (IOM) ოფისის დახმარებით, საფრანგეთის შრომითი ბაზრის კვლევა ყველაზე მოთხოვნადი პროფესიების იდენტიფიცირების მიზნით; შეძლებისდაგვარად, მოხდება უშუალოდ დამსაქმებლებთან კონტაქტის დამყარება; მოხდება ქართულ ბაზარზე შესაბამისი პროფესიების შერჩევა და საჭიროების შემთხვევაში, მისი გადამზადება, მათ შორის ენაში.
პოლონეთი - მიეწოდა შეთანხმების ქართული მხარის პროექტი. თუმცა ამ ეტაპზე ტექსტის განხილვა დროებით შეჩერებულია პოლონური მხარის მიერ, პოლონეთის შინაგან საქმეთა სამინისტროში მიმდინარე მიგრაციული პოლიტიკის, მათ შორის შრომითი მიგრაციის პოლიტიკის გადახედვის გათვალისწინებით. 
პორტუგალია - დაადასტურა თანამშრომლობისთვის სრული მზადყოფნა; განისაზღვრა ორივე მხრიდან საკონტაქტო პირები.  2019 წლის პირველ ნახევარში (სავარაუდოდ ზაფხულში) იგეგმება საქართველოს უწყებათაშორისი დელეგაციის ვიზიტი პორტუგალიაში, რომლის დროსაც მოხდება შემდგომი ნაბიჯების/მიზნების დასახვა.   

საბერძნეთი  -  გამოხატა დაინტერესება საკითხისადმი. უკვე განისაზღვრა საკონტაქტო პირები ორივე მხრიდან. ამასთანავე, საქართველოს საელჩო მუშაობს საბერძნეთის შრომის, სოციალური უსაფრთხოებისა და სოციალური სოლიდარობის მინისტრის ვიზიტი საქართველოში. 
ბულგარეთი - ბულგარულმა მხარემ დაადასტურა ორმხრივი შეთანხმების გაფორმებისთვის მზადყოფნა; იანვარში ქართულ მხარეს მიეწოდა შეთანხმების პროექტი, რომელიც საქართველოში შიდასახელმწიფოებრივ პროცედურებს გადის; ბულგარეთში განსაზღვრულია შეთანხმების ტექსტზე მომუშავე დელეგაცია.
ინფორმაციისთვის: ჯანდაცვის სამინისტროს მიზანშეწონილად არ მიაჩნია ბულგარეთთან შეთანხმების გაფორმება და შესაბამისად, შიდასახელმწიფოებრივი პროცედურა ქართული მხრიდან ჯერ არ დაწყებულა. (საელჩოს მიერ მოწოდებული ინფორმაციის თანახმად, მინიმალური ხელფასი შეადგენს 260 ევროს; საშუალო 550 ევროს; ასევე,  ცირკულარული მიგრაციის ხელშეკრულება ბულგარეთს გაფორმებული აქვს ისრაელთან, მოლდოვა, და სომხეთთან, ხოლო უკრაინასთან და ბელარუსთან მიმდინარეობს მოლაპარაკებები.)
ჩეხეთი - მზად არის ხელი შეუწყოს ე.წ. პრიორიტეტული ქვეყნებიდან, მათ შორის საქართველოდან, მუშახელის შემოყვანის პოლიტიკას, მაგალითად სამუშაო სქემის შემუშავებას (მსგავსი სქემა ჩეხეთს უკვე შემუშავებული აქვს უკრაინასა და მონღოლეთის მოქალაქეებისთვის). ჩეხეთში სახეზეა მედდების დეფიციტი, შესაბამისად,  ჩეხურმა მხარემ საქართველოსთან მედდების დასაქმების მიმართულებით მუშაობისთვის მზადყოფნა გამოთქვა. თუმცა აუცილებელ პირობას წარმოადგენს ჩეხური ენის შესწავლა და საკვალიფიკაციო გამოცდების ჩაბარება (საკვალიფიკაციო მოთხოვნების შესაბამისად, ექთნებმა უნდა ჩააბარონ 3-ეტაპიანი გამოცდა, რომელიც 7000 კრონა ღირს). ამავდროულად გასათვალისწინებელია, რომ ჩეხეთის ჯანდაცვის სამინისტრო თანამშრომლობს კარლის უნივერსიტეტთან, სადაც ტარდება სპეციალური კურსები ენისა და პროფესიონალური მომზადების მიზნით. 
ინფორმაციისთვის: ჯანდაცვის სამინისტროს მიერ მოწოდებული ინფორმაციის თანახმად, მათ არ აწყობთ მსგავსი სამუშაო სქემის შემუშავება ქართველი ექთნებისთვის, გადინების საშიშროების გათვალისწინებით. 
უნგრეთი - დაადასტურა ორმხრივი შეთანხმების გაფორმებისთვის მზადყოფნა. შიდასახელმწიფოებრივი პროცედურების გავლის შემდეგ, შეთანხმების პროექტი მიეწოდება უნგრულ მხარეს.
ესპანეთი - ამჟამად ცირკულარული მიგრაციის სფეროში შეთანხმებები გაფორმებული აქვს მესამე ქვეყნებთან, მათ შორის უკრაინასთან.  ესპანეთის მიგრაციის საკითხებში სახელმწიფო სამდივნოს დაევალა ცირკულარული მიგრაციის შესახებ შეთანხმების გაფორმებისთვის საჭირო მოქმედებების დაწყება და შეთანხმების პროექტის მომზადება. ამასთანავე, იმის გათვალისწინებით, რომ ესპანეთს ესაჭიროება ზღვაოსნობის სფეროს სპეციალისტები, ესპანურ მხარესთან განხილულ იქნა აღნიშნულ სფეროში თანამშრომლობის შესაძლებლობა, თუმცა აქვე აღინიშნა, რომ  ამ კონკრეტულ შემთხვევაში კანონმდებლობა ზღუდავს უცხო ქვეყნის მოქალაქეების დასაქმებას, მაგრამ მიგრაციის საკითხებში სახელმწიფო მდივნის აპარატი აქტიურად თანამშრომლობს შესაბამის უწყებებთან ამ „ხარვეზის“ აღმოფხვრაზე.  
კვიპროსი - დაადასტურა ორმხრივი შეთანხმების გაფორმებისთვის მზადყოფნა ქართულ მხარესთან. 
რუმინეთი - დაადასტურა ორმხრივი შეთანხმების გაფორმებისთვის მზადყოფნა ქართულ მხარესთან. 

გერმანია - 19 დეკემბერს გერმანიის მთავრობის კაბინეტმა დაამტკიცა კანონპროექტი კვალიფიციური სამუშაო ძალის იმიგრაციის შესახებ, რომლის მთავარი მიზანია გერმანიაში არსებული კვალიფიციური მუშახელის დეფიციტის შემცირება. აღნიშნული კანონპროექტით, უქმდება შეზღუდვა იმ პროფესიებზე, რომელსაც დასაქმების სააგენტო ადგენდა მესამე ქვეყნის მოქალაქეებისათვის; ასევე უქმდება უპირატესობის მინიჭების პრინციპი გერმანიის/ევროკავშირის წევრი სახელმწიფოების მოქალაქეებისთვის. შესაბამისად, სამუშაო კონტრაქტისა და კვალიფიკაციის დამადასტურებელი მოწმობის არსებობის შემთხვევაში, მესამე ქვეყნის მოქალაქეებს დასაქმების თანაბარი შანსი ექნებათ. შემდგომი პროცედურის თანახმად, კანონპროექტს განიხილავს გერმანიის ბუნდესტაგი, რის შედეგადაც კანონპროექტში შესაძლოა შევიდეს რიგი ცვლილებები. სავარაუდოდ, კანონპროექტის დამტკიცება 2019წ. ბოლომდე მოხდება. 2019წ. 20-21 თებერვალს გერმანიაში საქართველოს პრეზიდენტის ვიზიტის დროს, კანცლერმა მერკელმა აღნიშნა, რომ რეგულაციების დამტკიცების შემდეგ, გერმანია მზად იქნება საქართველოსთან ორმხრივი შეთანხმება გააფორმოს და ქართველი მუშახელის გადამზადებაში ჩაერთოს.  
მეორე კატეგორია

ირლანდია - ირლანდიის მხარე საკითხით დაინტერესებულია და ქართულ მხარეს მიმართა შეთანხმების პროექტის გაზიარების თხოვნით (შიდასახელმწიფოებრივი პროცედურების შემდეგ, შეთანხმების პროექტი მიეწოდება ირლანდიურ მხარეს); ამავდროულად, ირლანდიური მხარე აღნიშნავს, რომ არ გააჩნია ორმხრივი შეთანხმებების გაფორმების პრაქტიკა (შრომითი ბაზარი იმდენად კარგად არეგულირებს კვალიფიციურ კადრებზე მოთხოვნას, რომ დამატებითი სამართლებრივი ვალდებულებების საჭიროება არ არის). 
იტალია - მიგრაციის, მათ შორის შრომითი მიგრაციის საკითხებზე გადაწყვეტილებებს პირადად შინაგან საქმეთა მინისტრი სალვინი იღებს.  იტალიის საგარეო საქმეთა სამინისტრომ ქართულ მხარეს მისცა რჩევა, საწყის ეტაპზე, საქართველოს საგარეო საქმეთა მინისტრმა, ან შინაგან საქმეთა მინისტრმა წერილით მიმართოს სალვინის, რათა საქართველოს მოქალაქეები იყვნენ გათვალისწინებული დეკრეტში „საიმიგრაციო ნაკადის შესახებ“ (საუბარია ვიცე-პრემიერ მატეო სალვინის მიერ ინიცირებულ, იტალიაში საკმაოდ აქტუალურ საკანონმდებლო ინიციატივაზე, რომელიც ითვალისწინებს ქვეყანაში უკანონოდ მყოფი, დასაქმებული მიგრანტებისთვის ლეგალური სტატუსის მინიჭების შესაძლებლობას). 
ლიეტუვა - ლიეტუვას არ გააჩნია ორმხრივ დონეზე შეთანხმებათა პრაქტიკა, თუმცა მზად არის ქართველების დასაქმების მექანიზმების შემდგომი გამარტივების განსახილველად. ზოგადად, სახელმწიფო ნაკლებად არის ჩართული ლიეტუვაში უცხოელების დასაქმების პროცესში; აღნიშნულით ძირითადად დაკავებულნი არიან დაინტერესებული კერძო კომპანიები. ამჟამად, ლიეტუვაში მიმდინარეობს  კანონმდებლობაში შესატანი ცვლილებების შემუშავება, უცხოელების დასაქმების პროცედურების გამარტივების მიზნით.

ესტონეთი - როგორც წესი არ მუშაობს მესამე ქვეყნებთან სახელმწიფოს დონეზე მემორანდუმების გაფორმების მიმართულებით. ასევე, გამომდინარე იქიდან, რომ ესტონეთში 3 მარტის საპარლამენტო არჩევნების შედეგად ჯერ არ არის დაკომპლექტებული ახალი კოალიციური მთავრობა, ხოლო მიგრაციის თემა წარმოადგენს სენსიტიურ პოლიტიკურ საკითხს ესტონეთში, მიზანშეწონილია საკითხზე მუშაობა გაგრძელდეს ესტონეთის კოალიციური მთავრობის ჩამოყალიბების შემდეგ. 
სლოვაკეთი - დაინტერესებას არ გამოხატავს შრომითი მიგრაციის მიმართ და საელჩოს არაერთი მცდელობის მიუხედავად,  დღემდე ვერ მოხერხდა შეხვედრის ორგანიზება. ამავდროულად, სლოვაკეთში აქტიურად მუშაობენ დამსაქმებელი კომპანიები რომლებსაც საქართველოდან ჩამოჰყავთ საქართველოს მოქალაქეები და ლეგალურად ასაქმებენ საავტომობილო ქარხნებში.  ხსენებული შუამავალი კომპანიები ხელშეკრულებას აფორმებენ უშუალოდ დასაქმებულთან და უზრუნველყოფენ მათთვის სამუშაო ნებართვის მიღებას, საჭირო დოკუმენტაციის მომზადებას და უცხოელთა პოლიციის შესაბამის განყოფილებაში განაცხადის ჩაბარებას. დასაქმებულს ეძლევა სამ თვიანი გამოსაცდელი ვადა, რის შემდეგაც მათ უფორმდება ორ წლიანი კონტრაქტი.  ახლო მომავალში იგეგმება საელჩოს შეხვედრა საქართველოდან დამსაქმებელი კომპანიების მიერ სლოვაკეთში ჩამოყვანილ საქართველოს მოქალაქეთა ახალ ჯგუფთან (დაახლოებით 20 პირი). 
ბელგია - შესაძლებლად მიიჩნევს მხარეებს შორის ფორმალური კონსულტაციების გამართვას, რისთვისაც ხელსაყრელ დროდ,  ბელგიურმა მხარემ 26 მაისის არჩევნებისა და მთავრობის ფორმირების შემდგომი პერიოდი დაასახელა.

მესამე კატეგორია
ნიდერლანდები - მესამე ქვეყნებთან შრომითი მიგრაციის საკითხზე ქვეყნის მკვეთრად უარყოფითი პოზიციის გათვალისწინებით, შრომითი მიგრაციის საკითხზე ამ ეტაპისთვის ვერ მოხერხდა შეხვედრის გამართვა. თუმცა საელჩო აგრძელებს მუშაობას. 
ლუქსემბურგი -  არ გააჩნია ცირკულარული მიგრაციის მსგავსი ხელშეკრულებები. ეთხოვათ შრომითი ბაზრის მოთხოვნების მოწოდება. 

შვედეთი -  ქვეყნის ძალზედ ლიბერალური პოლიტიკის გათვალისწინებით, მხოლოდ დამსაქმებელზეა დამოკიდებული თუ ვის დაასაქმებს. შესაბამისად არ არსებობს შრომითი მიგრაციის საკითხებზე შეთანხმების დადების პრაქტიკა.  

შვეიცარია - შვეიცარიის სპეციფიკიდან გამომდინარე, უპრიანია სტიპენდიებზე ორიენტაცია და მსგავსი სახის მოკლევადიანი და მცირებიუჯეტიანი პროექტების განხორციელება. როგროც წესი, „სქოლარშიპების“ ფარგლებში წელიწადში 10 სასწავლო ერთეულის მიღებაა შესაძლებელი საქართველოდან; პროგრამების შესახებ ინფორმაციას ადგილებზე შვეიცარიის საელჩოების მეშვეობით ხდება ინფორმირება, თუმცა საქართველოდან ამ პროგრამით ჯერ არავის უსარგებლია. 

ავსტრია -  პრაქტიკაში არ აქვს მსგავსი სახის ხელშეკრულება გაფორმებული არცერთ ქვეყანასთან და არც მომავალში გეგმავს ხელშეკრულების გაფორმებას მესამე ქვეყანასთან. 

გაერთიანებული სამეფო - ბრექსიტის გათვალისწინებით, გაერთიანებულ სამეფოსთან იგეგმება „პარტნიორობის შეთანხმების“ გაფორმება. ქართული მხარე ბრიტანულ მხარეს მიაწოდა შენიშვნები შეთანხმების ტექსტთან დაკავშირებით, რომლებშიც ასევე გათვალისწინებულია თანამშრომლობა ცირკულარული მიგრაციის სფეროში, თუმცა ბრიტანულმა მხარემ აღნიშნული შენიშვნა არ გაითვალისწინა.  

ნორვეგია -  არ არის დაინტერესებული მესამე ქვეყნებთან შრომითი მიგრაციის კუთხით პროექტების განხორციელებით. სეზონური სამუშაოების შესრულების მიზნით, ქვეყანა იწვევს სპეციალისტებს პოლონეთიდან და ბალტიისპირეთის ქვეყნებიდან.  ამავდროულად აღსანიშნავია, რომ IOM გვთავაზობს შუამდგომლობას ნორვეგიასთან, შესაბამისად შესაძლებელია შემდგომი ნაბიჯები დაიგეგმოს IOM-თან ერთად.

ფინეთი - საელჩოს შუამდგომლობით მოხდა  ფინეთის სოციალურ საკითხთა და ჯანდაცვის სამინისტროსა და საქართველოს ჯანდაცვის სამინიტროს წარმომადგენლების დაკავშირება.  ფინურმა მხარემ გაუგზავნა კითხვები ქართულ მხარეს, თუმცა პასუხები დასმულ კითხვებზე გაცემული ჯერ არ არის.  

დანია - ცირკულარული მიგრაციის სფეროში დანიას ორმხრივი შეთანხმებები ამჟამად არ გააჩნია; ცუდი გამოცდილების გამო, შეწყვეტილი აქვს თანამშრომლობა მესამე ქვეყნებთან მათი მოქალაქეების დანიაში დასაქმების კუთხით. შრომით ბაზარს დამსაქმებლები არეგულირებენ და შესაბამისად ქვეყანაში დეფიციტური სპეციალობების მქონე საქართველოს მოქალაქეებს, კერძო კომპანიებთან ხელშეკრულების გაფორმების საფუძველზე, დასაქმების საშუალება ექნებათ. 
ისლანდია - იგეგმება საელჩოს ვიზიტი.

ლატვია- საელჩომ წერილობით მიმართა  მიგრაციისა და მოქალაქეობის ბიუროს ცენტრალურ ოფისს ცირკულარულ მიგრაციაზე პასუხისმგებელ პირთან და/ან ქვედანაყოფთან შეხვედრის თხოვნით.  პასუხად ბიუროს წარმომადგენლებმა საელჩოს  დასაქმებასთან დაკავშირებული მხოლოდ ზოგადი ინფორმაციის შემცველი ბმულები მიაწოდა საელჩოს და ასევე დაპირდა შეხვედრის ორგანიზებაში დახმარებას.  ლატვიურ მხარესთან საელჩოს მოთხოვნილი აქვს შეხვედრა აღნიშნულ საკითხზე. 
სლოვენია - განიხილავს მესამე ქვეყნების, მათ შორის საქართველოს მოქალაქეების დასაქმების ხელშეწყობისადმი შესაბამისი რეგულაციების შემოღების მიზანშეწონილობას.
მალტა - საელჩო მუშაობს შესაბამის უწყებებთან შეხვედრების ორგანიზებაზე. 

ხორვატია- დაგეგმილია საელჩოს ვიზიტი მ/წლის 23 აპრილს და ცირკულარული მიგრაციის საკითხი განხილვის ერთ-ერთი თემა იქნება. 

